
Osasun departamentuak A gripea prebenitzeko protokolo berezi bat jarri du Nafarroako kirol talde eta federazioentzat
Ekimen horren berri emateko, Kutz eta Garcia Malo kontseilariek eskuak garbitu dituzte, modu sinbolikoan, Osasunako futbolariekin
2009ko urriak 8, osteguna.  Gaur goizean, Osasun kontseilaria, Maria Kutz Peironcely, eta Familia, Gazteria, Kirol eta Gizarte Gaietako kontseilaria, Maria Isabel Garcia Malo, Osasuna futbol taldeko instalazioetara joan dira. Han, eskuak garbitu dituzte, modu sinbolikoan, azaltzeko ze neurri higieniko hartu behar dituzten kirol taldeek A gripea ez kutsatzeko.
Ekitaldi sinboliko horretan, lehen mailako taldeko futbolariei eta langile teknikoei higieneari buruzko aholkuak eman dizkiete, birusa ez kutsatzeko. Aholku horiek Nafarroako gainerako kirol taldeei ere emango dizkiete, beste talde batzuekin egin duten moduan. Informazio hori Osasun departamentuak igorriko die Nafarroako kirol talde, klub eta federazioei.
Osasun futbol taldearekin aldetik, ekitaldian parte hartu dute, jokalariez gain, taldeko presidenteak, Patxi Izcok; entrenatzaileak, Jose Antonio Camachok; eta medikuak, Patxi Cipriainek.
Kirolarientzako prebentzio neurriak beste talde edo kolektiboentzakoen modukoak dira, baina zenbait ñabardura dituzte. Esaterako, garrantzi gehiago eman behar zaio gripearen sintomak identifikatzeari eta sintoma horiek dauzkaten lagunak isolatzeari. Prozesu horretan kirol taldeko medikuaren zeregina oso garrantzitsua da.
Halaber, ezinbestekoa da arnas edo muki jariakinak izan ditzaketen gauzak ez partekatzea. Alde horretatik, adibidez, funtsezkoa da ur edo hidratatzaile botilak ez partekatzea.
Pandemiaren aldi gorenari dagokionez, osasun publikoko adituen gomendioa da kontzentrazio gutxiago egitea. Kontzentrazioak ezinbestekoak badira, komeni da partaideak bata besteagandik metro batera egotea, gutxienez. 

Joan-etorri kolektiboetan, jokalariek, sintomarik ez badute, ez dute banako logeletan egon beharrik. Autobusean, komeni da erabilitako musuzapiak jartzeko tapadun ontzi bat edukitzea.
Azkenik, txertoari dagokionez, kirolariak ez daude arrisku taldeen barruan.
Nork bere burua zaintzeari dagokionez, jokalariek eta kirol taldeetako langileek arnas higieneko oinarrizko neurriak bete behar dituzte, besteak beste: eztul eta doministiku paperezko zapietan egin behar da eta erabilitako zapiak paperontzietara bota; musuzapirik ez edukiz gero, eztul eta doministiku egiterakoan ahoa ukalondoarekin tapatu behar da.
Gainera, komeni da eskuak maiz garbitzea, xaboi eta urarekin, bereziki doministiku edo eztul egin eta mukiak kendu eta gero, jan aurretik eta ondoren, komunera joan eta gero, e.a. Alde horretatik, kirol taldeek xaboia eta paperezko eskuoihalak (edo airezko lehorgailuak) eduki behar dituzte komunetan.
Gainera, jokalariek eta, oro har, klubeko langile guztiek informazio nahikoa eduki behar dute gripearen sintomak identifikatzeko eta egunero ikuskatzeko, bai klubaren instalazioetan, bai instalazioetatik kanpo. 
Inguruaren garbiketari buruzko neurriak
Inguruaren garbiketari dagokionez, gainazal batzuetan gripearen birusak orduak iraun ditzake, baina garbituta erraz kentzen da. Ondorioz, komeni da taldeko jokalariek edo zentroko langileek maiz erabiltzen dituzten lekuak edo gainazalak maiz garbitzea (aldagelak, ateen eskulekuak, iturriak, eskubandak, telefonoak, ordenagailuen teklatuak, e.a.). Beraz, ahal izanez gero, gutxienez egunean bitan garbitu behar dira, ohiko metodoen bitartez. 
A gripeari buruzko kontsiderazio orokor batzuk
Orain arte, A/H1N1 gripe berriak urtaroko gripearen moduko sintoma klinikoak eragin ditu; bi gripe sindromeak, beraz, antzekoak dira. Hasieran sintoma orokorrak agertzen dira (sukarra, ondoeza, giharreko mina era buruko mina), baita arnasketa sintomak ere (eztula, eztarriko mina, e.a.). Zenbaitetan okak, sabeleko mina eta diarrea ere eragiten ditu.
Gripe guztiak bezala, eztul edo doministiku egiterakoan transmititzen da. Zeharkako transmisioa ere gertatzen da, hau da, gripea hartu daiteke birusarekin kutsatuta dauden gainazalak edo objektuak ukitu ondoren eskuak begietara, sudurrera edo ahora eramanda. Inkubazio aldia zazpi egunekoa izan daiteke, nahiz eta normalean laburragoa izan, eta transmititzen da sintomak hasi eta, gehienez, zazpi egunera; dena den, normalena da sintoma orokorrek irauten duten denboran eta lehen infekzio egunetan transmititzea.
Kasu gehienak arinak dira eta gaixoak egun gutxian sendatzen dira. Hala ere, talde jakin batzuk, gaixotasun kronikoak dituen jendeak edo haurdun dauden emakumeek, adibidez, arazoak edukitzeko aukera gehiago dituzte. 

